
Shri Datta Stotram

శ్రీదత్తస్తోత్రమ్  

(పృథ్వీవృత్తమ్)

సుదుఃఖితమనోరవం మమ న కిం శ్రుణోసి  ప్రభో
దయాబ్ధిరపి  కిం న భో ద్రవసి  సర్వవిత్ త్వం గురో ।

అహం విరహకాతరో భవభయాతురః ప్రార్థయే 
స్వభక్తభవనాశనోద్యతమతే న కిం ధావసి ॥ ౧॥

న కిం హరిహరాదయః శరణభక్తచిత్తార్థదాః
కిమర్థమితి యాసి మాం హి శరణం ప్రభో  వక్షి చేత్ ।

గురో శ్రుణు  భవార్తిహంస్త్రివిబుధీ  విలీనా త్వయి
త్రిమూర్తిరథ  భో యతస్త్వమిహ తత్ప్రసిద్ధం  భువి ॥౨॥

స్వరూపస్మరణం సదా భవతి యత్త్రయాణామపి
త్వదీయపదసేవనాద్విధిహరాదయః శర్మదాః ।

శుభత్రివదనైర్యతః   ప్రకటితం  చ సచ్చిత్సుఖం
త్వమేవ నిరుపాధికం భవసి భోస్త్రిమూర్తేః  పదమ్ ॥ ౩॥

ఉపాధిపదలాఞ్ఛనాద్బహువిలజ్జితైస్తైస్త్రిభిః   
యదా ప్రకటితం  నిజం ప్రకటనం  తవాసీత్ప్రభో ।

త్వదీయనిరుపాధికం విమలరూపమాదర్శయన్
త్వమేవ ఖలు రాజసే జగతి దత్త తుర్యాశ్రమిన్  ॥ ౪॥

అసఙ్గ నిజనిర్మలం ప్రథితనిర్గుణం   బ్రహ్మ  యత్
త్రిమూర్తిపదపావనం  ప్రకటితం  యదాసీత్త్వయా ।

తదవ సకలస్య వా మమ చ శుద్ధరూప  యతః
గురో తవపదం వినా జగతి మే న కోప్యాశ్రయః  ॥ ౫॥

త్రిమూర్తిపదపావనం  సుఖమనామయం భోః పురా
స్వభక్తభవముక్తయేఽత్ర భువి దత్తవాంస్త్వం యతః ।

స్వదత్త ఇతి యత్స్ఫుటం జగతి తన్మృషా కిం భవేత్

శ్రీదత్తస్తోత్రమ్  

స్వరూపమమలం చ దాతుమపి కిం న భాసి ప్రభో  ॥౬॥
న జీవజగదీశ్వరా న చ తథైవ  యోషిత్పుమాన్

“అహం”మమ తనౌ చ యత్స్ఫురతి తత్సుభూమాసుఖమ్ ।
అసఙ్గమితి  చిన్మయం పరమనామయం బ్రహ్మ  వా

తతం ప్రథితమద్వయం  హి ఖలు త్వన్ముఖాజ్ఛుశ్రుషుః  ॥ ౭॥
మహేన్ద్రవిధిచక్రధృద్భవపదం   నయాచే గురో

విషం మమ తు తత్సుఖం తనుహదిన్ద్రియైర్యద్భవేత్   ।
అహో భవభయాత్మకం భ్రమమయం  చ తద్భావనం

రతిశ్చ పురుషస్త్రియోరహహ  కశ్మలాయాం తనౌ ॥౮॥
గురోః సుకరుణోదయాద్భవతి సా విరక్తిర్దృఢా

నిజస్థితిరచఞ్చలాఽత  ఇహయాచ్యతే త్వత్కృపా ।
త్వదీయకృపయా బలీ నిజపదం వితన్బన్భువి

కృతీ చ గురుసేవయా సువిమలో భవేయం గురో ॥౯॥
గురో న తవ దర్శనం విపులదీర్ఘకాలో  గతః

కదా భవసి గోచరస్తవ హి దర్శనాకాఙ్క్ష్యహమ్  ।
అయోగ్యమపి శాధి మాం కరుణయాఽతిదీనోస్మ్యహం

గురోఽతిదయయాయుతోఝటితి దర్శనం దేహి మే ॥ ౧౦॥
గురో హ్యతనురేవ భోస్త్వమసి నామరూపం న తే

ఉపాసకవిముక్తయేఽత్ర ఖలు రూపధృక్త్వం విభో ।
వినా సగుణరూపతస్తవ కిమస్తి జీవోన్నతిః

న ముక్తరథ నో తథా విరతిరేష బోధోదయః ॥ ౧౧॥
స్ఫుటం స్తవనతోఽపి మే తవ సువాక్పరత్వం గురో

తథైవ  తవ చిన్తనేఽపి తవ హృత్పరత్వం స్మృతమ్ ।
స్వరూపమమలం తతం న తవ విస్మృతం యాత్రయా

తథాఽపి హృది వాసనోల్లసతి  దర్శనాయ ప్రభో  ॥ ౧౨॥
అరే త్వమసి నిర్గుణో  న చ తవాస్తి సఙ్గః  క్వచిత్

యదేకపరమాద్వయం త్వమసి మాయికం న త్వయి ।
కిమేవమతిదుఃఖినం చ తవ నిర్గుణం  మాం వదేత్

సుఖామృతకరాన్వితన్వదిహ తే వపూ రాజతే ॥ ౧౩॥

శ్రీదత్తస్తోత్రమ్  

న రూపధరణం తవాస్తి ఖలు బాధకం సద్గురో
హ్యనేన జగతోఽపి మేఽతిసులభోఽత్ర బన్ధక్షయః  ।

తనావహమితి స్ఫురేద్యది భవీ భ్రమిష్ఠోఽప్యసౌ 
నిజాత్మపదవీం దిశన్కిమితి దేహధృక్తం భవేః ॥ ౧౪॥

జలం న చ హిమేన వాఽత్ర కటకైః  సువర్ణం  తథా
విభిన్నముపలైశ్చ  భో మృదిహ చన్దనం  మూర్తితః ।

వినిష్టమపి  నో భవేద్వికృతిమత్ప్రసిద్ధం  చ తత్
పరం తు జగతోఽమునా బహువిశేషకార్యం కిల ॥ ౧౫॥

తవాస్తి నను బాధకం యది తు రూపధృక్తం గురో
కథం జగతి విశ్రుతోఽసి  భగవస్తమత్రేః  సుతః ।

విలోభయ న మాం జడం కిల గురోఽత్ర మే త్వం గతిః
ప్రభో  త్వరయ మా చిరం చరణదర్శనం ప్రార్థయే   ॥ ౧౬॥

తవ త్రిముఖపఙ్కజైః   ప్రకటితం  స్వసచ్చిత్సుఖం
త్వదీయ వదనప్రభా  ఖలు నిదర్శయేద్ బ్రహ్మ  తత్ ।

సుహాస్యమతినిర్మలం తవ వదేజ్జగన్మాయికం
త్వదీయకరుణార్ద్రదృగ్  ఝటితి మాథికం సంహరేత్ ॥ ౧౭॥

అహం హ్యతనునిర్గుణం  కథమహం శరీరీతి చ
శరీరధరణేఽక్షమోఽహమితి మా గురో మా వద ।

కదాపి భవసీహ భో న చ వికారయుక్తం వపుః
న చేదవతరేః స్వయం కథమితిస్వరూపం దిశేః ॥ ౧౮॥

న భూరథ న వా జలం న చ తథాఽనలో వాఽనిలో
న ఖం త్వయి విభో తథా కిమపి నైవ  పఞ్చీకృతమ్ ।

న పిణ్డమథవాఽపి  నో ఖలు విరాణ్ణ విశ్వం ధ్రువం
న జీవ ఇతి వాసనా రతిరథో న నారీ నరః ॥ ౧౯॥

న సా ప్రకృతిరప్యహో  త్వయి పుమాఞ్జగత్సర్జనం 
చిదేకరసభూమ్ని భోస్త్వయి న విశ్వసఙ్కల్పనమ్ ।

న సూక్ష్మ వియదాద్యహో న చ తథాఽప్యాపఞ్చీకృతం
న సూక్ష్మ మహదాదికం న చ హిరణ్యగర్భస్తథా ॥౨౦॥

నిరావృతగురో తమస్త్వయి విభాతి కిం స్వప్రభే

శ్రీదత్తస్తోత్రమ్  

న దృశ్యమపి నో తథా భవతి భోస్తదవ్యక్తకమ్  ।
మహేశ ఇతి నో తథా ఖలు న బీజసృష్టిశ్చ  యా

స్వమాత్రపరమాద్వయే  కథమిదం చ సమ్భావ్యతే ॥౨౧॥
న జీవజగదాదికం త్వమితి భో మహేశోఽపి నో

న కార్యమపి నో తథా భవసి కారణం తస్య తత్ ।
గురోఽస్య తు విభావనం త్వయి యథాత్ర రజ్జౌ ఫణీ

న ఖే జలముచః కృతిస్త్వయి తథా న మాయాకృతిః ॥౨౨॥
అహో ఘటయతే గురోఽఘటితమేవ మాయాతుయా

నిరూపయితుమాస్పదా న ఖలు సాతిశఙ్కాస్పదా ।
అతీవ నను విస్మయా భవతి హన్త సత్యాఽసతీ

త్వయైవ  కిల నశ్యతి స్వయమతః ప్రతీక్షేఽనిశమ్  ॥౨౩॥
అనేకదురదృష్టతో  బహులవిఘ్నబాధా గురో

మనస్తు బహు చఞ్చలం భ్రమతి  దిగ్పటే దుర్దమమ్  ।
న వజ్రతనురప్యహో  భవతి దుశ్చరం నో తపో

న శుద్ధహృదయం  తథాపి బత కిం వదేయం ప్రభో  ॥౨౪॥
న శాస్త్రమపి  నో శ్రుతిం  న చ తథా స్మృతిం వేద్మ్యహం

న సంస్కృతమథాప వా ఖలు న వేద్మ్యహం ప్రాకృతమ్  ।
న భక్తిరపి మేఽస్తి భో భవతి నైవ  యోగస్తథా

హ్యహో జడమతిర్గురో  కిముత వేద్మి కిం బ్రహ్మ  తత్ ॥౨౫॥
నిజం హి కథయామి తే తనుసుఖాయ లుబ్ధోస్మ్యహం

భవేత్కథముపోషణం వ్రతమపీతి  కృచ్ఛ్రాదికమ్ ।
అతీవ ఖలు దుర్బలో మమ న నిగ్రహోఽస్తి  క్వచిత్

అహం పతిత ఈదృశః పతితపావనస్త్వం గురో ॥౨౬॥
గుణేన రహితోఽస్మ్యహం సకలదుర్గుణాలఙ్కృతః

న కోఽపి ఖలు మత్సమః సకలనీచమౌలిస్త్వహమ్ ।
సువీక్ష్య చ మమేదృశం త్యజసి చేత్కుతోఽన్యాశ్రయః

త్వమేవ గతిరత్ర మే కరుణయా పదం దర్శయ ॥౨౭॥
సమర్థ ఇతి విశ్రతోఽసి  భువి కిం న శక్యం త్విదం

గురో ఖలు పరీక్ష్య మామిహ న,పాహి హీనోస్మ్యహమ్ ।

అహం యది సముద్ధృతో  భువి న దుర్ఘటం  తే భవేత్
సుసాధ్యమఖిలం తతః కురు దయాం చ మాముద్ధర  ॥౨౮॥

అతీవ వినతోస్మ్యహం విషయమోహపాశార్దితః
క్షణం యుగసమం భవేద్విరహతోఽతిదుఃఖీ గురో ।

జలాబ్దహిరహో యదా భవతి కిం సుఖీ మత్స్యకః
తథైవ  బహిరాగతస్తవ నిజస్థితేరస్మ్యహమ్  ॥౨౯॥

ఉపాధిత ఇతి బ్రువే  నిజమథోఽమలం వేద్మ్యహం
త్వయైవ  నిరుపాధికో నను గురో న మాం త్వం జహి ।

అసఙ్గ ఉపవిద్య భోః సతతమాత్ర మాముద్ధర
యది త్వమహమేవ తత్కిమితి హాతుమర్హో భవేః ॥ ౩౦॥

ప్రభో  త్యజసి మాం హి చేత్తవ న దర్శనం దాస్యసి
న శక్య ఇతి భో గురో ఖలుహసన్తి కీర్తిర్న  తే ।

మదీయమపి జీవనం భవతి గర్హితం  హే ప్రభో
జహీ హి న గురో కృపాం కురు చ దర్శనం దేహి మే ॥ ౩౧॥

వదేయమితి కిం గురో సకలహృద్గతం  వేత్సి భోః
స్తువే కిమధికం స్తుతే శ్రుతిరహో  ప్రభో  త్వాం సదా ।

అనేకసగుణైర్వృతా  మదధికాశ్చ భక్తాస్తవ
త్వమేవ హి గురోఽద్వయో మమ తు కోఽపి నాన్యో భువి ॥ ౩౨॥

విచార్య సకలం గురో కురు తథా యథా త్వన్మతిః
బలాత్కిమిహ శక్యతే సవినయేన భోః ప్రార్థయే   ।

అనాథమితి మాం గురో కురు సనాథమస్మిఞ్జనే
హ్యతీవ దయయాయుతోఝటితి దర్శనం దేహి మే ॥ ౩౩॥

సనాతన ఇతి శ్రుతో  భవతి విశ్వసేతుస్తు యో
భవత్ప్రభవధర్మ ఏవమిహ దుష్టదైత్యైర్హృతః     ।

సతీత్వమపి లాఞ్ఛితం కిల విడమ్బనం దుఃసహం
ప్రభో  స్వజనరక్షణే కిమితి శఙ్కసేఽద్యాపి హి ॥ ౩౪॥

ముముక్షుజనదుర్దశా  కథమియం చ సహ్యా తవ
ముముక్షుజనజీవితం బహు విగర్హితం  లౌకికైః  ।

హసన్తి పరమార్థినం  ఖలు న విశ్వసన్తీహ తే

సురా అపి ఛలన్తి భో బహుబలాచ్చ కామాదికైః  ॥ ౩౫॥
కలౌ తు పరమార్థినాం  జగతి జీవనం కష్టదం

అహం ఖలు న తత్సహే తవ తదర్థమేవాశ్రయః   ।
స్వరూపపథగామినస్త్వమిహ మే సహాయో భవ

గురోఽతిదయయాయుతస్తవ పదామ్బుజం దర్శయ ॥ ౩౬॥
అతీవ ఖలు దుర్జయా  సన్తత కశ్మలా దుశ్చరా

సదైవ  సుఖమాహితా విషయవాసనాయోజనే ।
అహో దురితరూపిణీ కిల భవేదవిద్యా తుయా

తవైవ  కృపయా వినా న చ కదాపి శామ్యేద్గురో  ॥ ౩౭॥
స్వయం హి న సహాయకృద్భవసి సాధకానాం యది

వృథా కిమితి రాజసే త్వమిహ దత్తనామ్నా గురో ।
తురీయపదనన్దినః  పతితపావనస్య ప్రభో

కిమిప్సితసుఖం చ తే జగతి జీవమోక్షాదృతే ॥ ౩౮॥
క్షమస్వ దయయాయుతోయది భవేద్ దురుక్తిర్మమ

క్షమస్వ చ గురో కుతోఽపి వినయస్య భఙ్గో యది ।
న హేతురిహ మే ప్రభో  భవతి తాదృశో వేత్సి మాం

త్వమేవ మమ జీవనం గతిరపి స్వభూమ్నః సుఖమ్ ॥ ౩౯॥
దయాబ్ధిరమితోఽసి  భోః సకలభూతవాసో గురుః

స్వతన్త్ర సకలార్థ విత్సునిపుణో జగత్పావనః ।
తవాత్ర జగతీతలే ప్రకటనం  చ యత్స్వేచ్ఛయా

స్వభక్తజనముక్తయే ధ్రువమిదం  హి దత్త ప్రభో  ॥ ౪౦॥
విలమ్బయ జగద్గురో  క్షణమపీహ మా ధావనే

త్వదీయ పదదర్శనాజ్జగతి  మాం సనాథం కురు ।
అపావృణు విమోహనం సకలమాయికం బన్ధనం

త్వదీయ సకలాత్మకే స్థిరపదే  చ మాం స్థాపయ  ॥ ౪౧॥
త్వదీయ పదదర్శనాత్సకలదుఃఖ శాన్తిర్నృణాం

త్వదీయ పదపఙ్కజం దహతి దుష్కృతం పాపకమ్ ।
కథం వసతి తత్తృణం ధగధగావమానేఽనిలే

కథం స్థిరతి  తత్తమో గగనమధ్యసూర్యాతపే ॥ ౪౨॥

కిమర్థమితి  శఙ్కసే న చ కిమర్థమాయాసి  భో
భవేన్న మమ దుష్కృతం కిమపి చేత్తవాగ్రే గురో ।

కిమస్తి ఖలు విఘ్నకృత్ప్రతివిధాతుమత్ర ప్రభో
త్వమేవ పరమం బృహత్తవ సమో న కోవాఽధికః ॥ ౪౩॥

న దేవరజనీచరౌ మనుజవన్యవక్షాదికాః
క్షమాశ్చ దమనే తదా మనసి చేత్తవాస్తీహ భోః ।

విధిర్న చ కుయోగ ఇత్యపి భవేన్న చోపాసనం
కిమస్తీ ఖలు విఘ్నకృత్తవ న దర్శనం మే గురో ॥ ౪౪॥

న కర్మ సచివోఽసి భోః ఫలితమీక్షసే చేద్గురో
నయోగ ఇతి వక్షి చేత్కథమిదం త్వయా భావ్యతే ।

స్వతన్త్ర నిరుపాధికః సకలమఙ్గలస్త్వం   యతః
విలోభయ న మాం గురో ఝటితి దర్శనం దేహి మే ॥ ౪౫॥

కిమర్థమతినిర్ఘృణో   భవసి భో దయాసాగరః
దయాబ్ధిరపి  నిర్ఘృణో  మమ న వాక్వదేత్తత్వతః ।

కిమర్థమతిదుర్లభం   చరణదర్శనం తే వద
నిరూపయితుమప్యహోఽత్ర తవ హేతుమాయాహి భోః ॥ ౪౬॥

అహో న ఖలు వారితో భవతి సంశయో భోయదా
న సోఽహమితి వేదయః పశుసమః స వేదోఽవదత్ ।

నిజం హి కథయామి తే మమ న విస్మృతం తత్కదా
హ్యహం త్వమితి నిశ్చయో మమ న సంశయోఽస్మిన్క్వచిత్ ॥ ౪౭॥

న మృత్యువశగో గురోఽహమితి భేదభానేన భో
న భీరపి భవేత్ప్రభో భవతి సా ద్వితీయాద్యతః ।

అహం త్వమితి చేత్కథం చిరయసే గురో మాం వద
కిమర్థమణుసంశయో  జహి హి తే పదం దర్శయ ॥ ౪౮॥

అహో జగదిదం గురో వివిధనామరూపాత్మకం
తథాపి నిజమాత్రతోఽత్ర  ఖలు వేద్మ్యహం తద్యథా ।

తథైవ  తవదర్శనే మమ న భిన్నభావం క్వచిత్
తథాపి జగతీతలే భవతి తేన కార్యం బృహత్ ॥ ౪౯॥

అధర్మరుచయో జనా బత హితం న జానన్తి యత్

అనీతివశవర్తినం హి బహుమన్వతే లౌకికాః ।
అహో జగతి దుర్లభా  భవతి తత్త్వదృష్టిర్గురో 

ధ్రువం  హి తవ దర్శనం కిల తవావతారో భువి ॥ ౫౦॥
గురో చిరయ మా ప్రభో  త్వరయ హర్శనం దేహి మే

బ్రువే  కిమధికం స్తువే చిరమథో విభోఽస్మాత్పరమ్ ।
అతిప్రణతవత్సలోఽసి  ఖలు విశ్వకల్యాణకృత్

మనోభిలషితం తవాస్తు నిజభూమ్ని మాం స్థాపయ  ॥ ౫౪॥
ఇతి శ్రీమత్పరమహంసపరివ్రాజకాచార్యసద్గురుభగవతా  
శ్రీధరస్వామినా  విరచితం శ్రీదత్తస్తోత్రం    సమ్పూర్ణమ్  ॥

